
Satsing på regionale jazzsentra og festivalar

SAMANDRAG
Jazzmiljøet på Vestlandet står i fremste rekke i norsk samanheng. Moldejazz, Nattjazz og Vossajazz er tunge festivalar som har markert seg i internasjonal samanheng. I Rogaland er Sildajazz og Maijazz, og i Sogn og Fjordane Balejazz viktige bidrag til eit aktivt jazzmiljø. Førde Internasjonale Folkemusikkfestival er eit nærståande tiltak av stor tyding. Vestnorsk Jazzsenter har vore, og er framleis, det leiande jazzsenteret i Noreg, det var på Vestlandet jazzsenter-tanken starta, og det er her ein har kome lengst i arbeidet med å bygge nettverk og vidareutvikla jazzfeltet.

Når jazzen som kunstnarisk og kulturelt uttrykk står så sterkt på Vestlandet, skuldast dette i stor grad at lokale og regionale styresmaktar har teke ansvar for feltet. Hordaland fylkeskommune har saman med Bergen kommune utvikla Vestnorsk jazzsenter, og frå 1999 har og Rogaland og Sogn og Fjordane fylkeskommunar kome med i dette arbeidet. Møre og Romsdal fylkeskommune har saman med Molde kommune satsa målmedvete på Moldejazz. Vidare finn vi mange andre døme på satsing på jazz og relaterte musikkformer i dei fire fylka.

Det har vore avgjerande for det rike jazzmiljøet på Vestlandet at ein heile tida har sett verdien av nettverksbygging og knoppskyting. Det vestnorske jazzarbeidet har generelt vore prega av tanken om at samarbeid, fellesskap og vekst gjev samla styrke. Slik er det danna ei bærekraftig verdikjede for skaping og formidling av jazz og relaterte musikkformer, med lokal og regional forankring, med nasjonal og internasjonal forgreining.

Det er urovekkande når statlege signal, mellom anna i Kulturmeldinga, tek til orde for å prioritera etableringa av ein nasjonal jazzscene i Oslo framfor styrking av dei regionale jazzsentra og festivalane. På det sentrale austlandsområdet saknar ein tilsvarande lokal- og regionalpolitiske vilje til satsing på jazzfeltet som t. d. på Vestlandet. Det er såleis paradoksalt at manglande lokalt initiativ skal påskjønnast med omfattande og etterlengta statlege investeringar.

FORSLAG TIL  VEDTAK 

	1
	Vestlandsrådet ser etableringa av ein nasjonal jazzscene i Oslo som ein feilprioritering som vil stansa vidareutviklinga av dei regionale jazzsentra og festivalar og skapa ei uheldig skeivfordeling som svekker organ utanfor Oslo-området. 



	2
	Hovudmålet for den nasjonale satsinga må heller vera å bygga på initiativa frå regionale og lokale styresmaktar og vidareutvikla det nettverksarbeidet som har gjort jazzmiljøet så rikt, slik at det kan etablerast ei bærekraftig verdikjede for skaping og formidling av rytmisk musikk lokalt, regionalt, nasjonalt og internasjonalt.



	3
	Denne verdikjeda bør omfatta relaterte musikkformer som pop, rock, jazz og folkemusikk og ta utgangspunkt i initiativ frå miljøa sjølve, slik dei mellom anna er formulerte i tiltakspakka SAMSTEMT.



	4
	Leiar for Vestlandsrådet tek saka opp med Kultur- og kyrkjedepartementet og Stortinget.

	
	


Paul M. Nilsen

Ingebjørg E. Astrup

FYLKESRÅDMANNEN, 23.03.2004:

Jazzmiljøet på Vestlandet står i fremste rekke i norsk samanheng. Moldejazz, Nattjazz og Vossajazz er tunge festivalar som har markert seg i internasjonal samanheng. I Rogaland er Sildajazz og Maijazz, og i Sogn og Fjordane Balejazz viktige bidrag til eit aktivt jazzmiljø. Førde Internasjonale Folkemusikkfestival er eit nærståande tiltak av stor tyding.

Vestnorsk Jazzsenter har vore, og er framleis, det leiande jazzsenteret i Noreg, det var på Vestlandet jazzsenter-tanken starta, og det er her ein har kome lengst i arbeidet med å bygga nettverk, nasjonalt og internasjonalt, og å vidareutvikla jazzfeltet.

Lokal- og regionalpolitisk satsing

Når jazzen som kunstnarisk og kulturelt uttrykk står så sterkt på Vestlandet, skuldast dette i stor grad at lokale og regionale styresmaktar har teke ansvar for feltet. Hordaland fylkeskommune har saman med Bergen kommune utvikla Vestnorsk jazzsenter, og frå 1999 har og Rogaland og Sogn og Fjordane fylkeskommunar kome med i dette arbeidet. Møre og Romsdal fylkeskommune har saman med Molde kommune satsa målmedvite på Moldejazz. Vidare finn vi mange andre døme på satsing på jazz og relaterte musikkformer i dei fire fylka. 

Det har vore avgjerande for det rike jazzmiljøet på Vestlandet at ein heile tida har sett verdien av nettverksbygging og knoppskyting. Det vestnorske jazzarbeidet har generelt vore prega av tanken om at samarbeid, fellesskap og vekst gjev samla styrke. Slik er det danna ei bærekraftig verdikjede for skaping og formidling av jazz og relaterte musikkformer, med lokal og regional forankring og med nasjonal og internasjonal forgreining.

Verksemda har ikkje vore prega av destruktiv konkurranse, men av hjelpsame hender med det eigentlege målet klårt for auga: liv, energi, kreativitet og nyskaping, kort sagt, vitalitet innanfor jazzen som kulturelt og kunstnarisk uttrykk. 

Ingen andre regionar i Noreg har eit betre samarbeid på dette feltet. Vossajazz og Nattjazz i Bergen har gjensidig styrka kvarandre. Dette har vidare hatt tyding for Maijazz i Stavanger, og no for Balejazz i Sogn og Fjordane. Heile tida med vektlegging av nyskaping og samarbeid.

I kulturforskar Georg Arnestad sin evalueringsrapport etter fem år med Norsk Jazzforum og regionale jazzsentra, vert det konkludert med at av dei fem regionale sentra kunne berre Vestnorsk Jazzsenter seiast å vera vellukka. Først og fremst fordi ein her var først ute med tanken og hadde kome lengst i arbeidet, men også fordi ein heile tida har hatt tung politisk støtte frå vertskommune og fylkeskommune og i tillegg har regional forankring i nabofylka. 

I følgje Arnestad står Vestnorsk Jazzsenter i dag fram som «det nasjonale jazzsentret i landet». 

Internasjonal satsing

Vestnorsk Jazzsenter’s arbeid på feltet går enda vidare, som ein viktig og ofte leiande partnar i det europeiske jazzsamarbeidet (EJN Europe Jazz Network) og gjennom nettverk og EU-program som Europe Jazz Odyssey (EJO). Dette bringar oss ut i verda og verda til oss. Og på dette feltet er, og skal, Vestnorsk Jazzsenter være leiende, og ein ressurs, ikkje berre for Vestlandet, men også nasjonalt. For samarbeidstanken og tanken om felles bruk av samla kompetanse går langt vidare enn bare til den regionale verksemda. Dette har Vestnorsk Jazzsenter vist i sitt nasjonale engasjement på vegne av norsk jazz.

Statlege signal

I Kulturmeldinga (St. meld. 48. 2002-2003) heiter det mellom anna:

”Dei auka statlege tilskota har støtta opp under ei samla organisering av feltet med Norsk jazzforum som paraplyorganisasjon og med fem regionale jazzsenter i Bodø, Trondheim, Bergen, Kristiansand og Oslo. Jazzfeltet har mellom anna gjennom dette etablert seg som eit sentralt og spennande musikkfelt i Noreg. Ei viktig utfordring er å fordela arbeidsoppgåvene mellom jazzsentra og å samordna dei ulike tiltaka betre der det ligg til rette for det. Dette vil vera ein viktig føresetnad for å vidareutvikla og styrkja dei regionale jazzsentra og arrangørnettverket.”

Vidare heiter det:

”Å skipa til ei nasjonal scene for jazz vil skapa ein viktig møtestad for publikum og utøvarar.”

Det er klårt at ein her står ovanfor eit val: skal ein satsa på vidareutvikling av nettverket eller skal ein satsa på oppbygginga av ein sentral nasjonal jazzscene? Det er urovekkande når no Kultur- og Kyrkjedepartementet legg opp til å prioritera etableringa av ein nasjonal jazzscene i Oslo framfor styrking av dei regionale jazzsentra og festivalane. Ein ting er å fordela arbeidsoppgåver, ein annan ting å gå inn med målmedveten økonomisk satsing. Dersom planane om ein nasjonal jazzscene i Oslo skal realiserast, vil dette klårt svekka vidareoppbygginga av dei regionale jazzsentra. Kostnadene med ein nasjonal jazzscene i Oslo, sannsynlegvis på Blå eller Smuget, er prissett til minst 10 millionar, medan ein sannsynlegvis kunne komma frå det for under det halve ved å bygga på den infrastrukturen som allereie finns i vest. Dette kan fullt ut ivareta ein nasjonal satsing.

På det sentrale austlandsområdet saknar ein tilsvarande lokal- og regionalpolitiske vilje til satsing på jazzfeltet som t. d. på Vestlandet. Oslo kommune har no redusert sitt tilskot til Østnorsk Jazzsenter frå kr 200.000,- til kr 100.000,-, noko som i ein pressemelding frå jazzsenteret vert omtala som ein katastrofe for jazzmiljøet i byen. Det er såleis paradoksalt at manglande lokalt initiativ skal påskjønnast kraftig med omfattande og etterlengta statlege investeringar.

SAMSTEMT

 

Sju sentrale organisasjonar innanfor pop, rock, jazz og folkemusikk har nyleg lagt fram ein tiltakspakke for norsk musikk.  Her heitar det:

 

”Norsk musikkliv har hatt en flott utvikling de siste årene. Rock, pop, jazz og folkemusikk har alle gode resultater å vise til, så vel nasjonalt som internasjonalt. For å sikre en videre positiv utvikling må man bruke mange forskjellige virkemidler. Det er nødvendig med gode vilkår både for kunstnere og formidlere, og næringspotensialer må ikke forspilles. Bakgrunnen for organisasjonenes samarbeide er å skape en bærekraftig verdikjede i Norge for skaping og formidling av pop, rock, jazz og folkemusikk lokalt, regionalt, nasjonalt og internasjonalt.”

 

Organisasjonane ønsker:

 

Fleire suksessar basert på særpreg og kreativitet.

Fleire fysiske og virtuelle møteplassar mellom musikken og publikum

Fleire som kan leve av musikken

 

Slik vil dei få det til: 

 

Ta vare på og dyrka talentane!

Levande musikk til alle!

Større tilgjenge av norsk musikk!

Økt kompetanse gir meir kultur for pengane!

 

Det er særs verdfullt at organisasjonane no klarar å samla seg om ein slik tiltakspakke.

